
Tschel mund che sa zuppa davos il Lai Tigiel
La giuvna autura da Tinizong e sias inspiraziuns litteraras

■ Dominique Dosch maina ses lecturs
a Sindoria, en in mund nua che car-
stgauns pon sa midar en animals e nua
che l’erox Aronel ha bellezza egls
verds. Danunder vegnan sias ideas?
Tgeninas auturas da fantasy han influ-
enzà lanovascripturasurmiranacheha
fatg questa stad la matura.

Il Lai Tigiel è in portal per arrivar a
Sindoria. Tgi che sfundra en il lai, po
entrar en tschel mund. Exista il Lai
Tigiel insumma?

Dominique Dosch: Gea, quest lai sa
chatta sin il territori da Tinizong-Rona
sin passa 2000 meters. L’idea per il por-
tal hai jau entras la ditga dal Lai Nair da
Flex e dal Lai Nair da Faller. I ha num
ch’ina vatga saja disparida en il lai e
ch’ins haja chattà be sia stgella. Mia
mamma m’ha raquintà la ditga en in’au-
tra versiun, cun il Lai Tigiel.

Vas ti gugent tar quest lai?

Gea. Ma l’ultim temp n’hai jau betg gì
temp e sun darar stada là.

Sindoria è in mund ideal – senza tu-
rists, senza surbajegiadas, ins viva sco
avant tschient onns e discurra mo ru-
mantsch. Vivessas ti gugent là?

Per far vacanzas fiss Sindoria forsa propi
ideal. Per viver mintga di en questa quie-
tezza fissi prest memia lungurus. Jau sun
gea creschida si en il mund modern ed
hai sa chapescha era gugent noss luxus.

L’emprima part dal cudesch sa splega
en noss mund, la segunda en tschel
mund. A Sindoria daventa tes raquint
pli spess e bler pli spannegiant. Has ti
scrit pli gugent la segunda part?

Per l’ina è istorgia stada in svilup. Jau hai
entschet cun 16 onns e sun stada vidlon-
der passa dus onns. Il stil è sa midà, il
linguatg forsa er. Per l’auter vulev jau
scriver ina lunga introducziun. Ils Ru-
mantschs n’èn gea betg disads cun ro-

mans da fantasy. Jau hai vulì introducir
plaunet quest mund fantastic – betg gist
purtar sin l’emprima pagina la plaina
fantasia ed ils lecturs na san betg tge en-
tschaiver cun quella. E gea, jau hai scrit
pli gugent la part da Sindoria.

Romans da fantasy legian ins uschiglio
be per tudestg u englais. Co èsi stà da
scriver in fantasy per surmiran?

Igl è stà spezial. Fitg bleras frasas m’èn
vegnidas endament per tudestg e cun
scriver hai jau gist translatà. Tscherts
pleds hai gì fadia ed hai stuì tschertgar
soluziuns. Cun il temp sun jau m’accur-
schida ch’il rumantsch è in bel lungatg
per fantasy, el è uschè melodius e va bain
a prà. Quai n’avess jau betg pensà.

A Sindoria datti culms, vals e chavor-
gias cun bellezza nums: Piz Zandor,
Tufiel, Tgavorgia moarta, Findron u
Noivil. Co has inventà ils nums?

Jau hai simplamain tschernì l’emprim
bustab, in che va bain a prà cun il lieu.
Lura hai jau ponderà tge melodia ch’i
dovra. Per exempel Piz Zandor. Quai tu-
na giz sco in piz.

Piz Zandor tuna era smanatschant. I
fa endament Mordor en «Herr der
Ringe». Quai fa segir gust d’inventar
nums?

Gea, quai fatsch jau propi gugent.

Il Lai Tigiel t’ha inspirà. Datti anc
auters elements dal Surmir che ti has
duvrà? Per exempel l’emigraziun pervi
dal fomaz?

Il 1816 hai propi dà in fomaz. Sin l’insla
Java era rut or il vulcan Tambora che ha
chaschunà nivels enorms e schletas ra-
coltas. Per mes raquint hai jau duvrà in
motiv per ch’ils Rumantschs giajan en
tschel mund ed jau hai gist prendì il fo-
maz d’avant duatschient onns. Era la
moda da viver simpla dals Sindorians
sumeglia quella dals Rumantschs da pli
baud. Igl è ina vita dira. Ils Sindorians
vivan per sasezs, na vulan betg parter lur
pajais cun ils auters ed èn loschs da lur
lingua.

Tge auturs da fantasy han influenzà
tai? Joanna K. Rowling cun Harry
Potter u Kerstin Gier cun sia «Edel-
steintrilogie»?

Joanna K. Rowling ha propi influenzà
mai – da simplamain laschar liber la fan-
tasia. Igl è enorm tge ideas fantasticas
ch’ella ha ed er il curaschi da mussar sia
fantasia. Quai è in aspect fitg impurtant
per in autur: simplamain parter ses
agens patratgs, era sche auters han forsa
betg gust da tadlar. Scriver fantasy è in
act curaschus. Ina gronda influenza ha
era gì «Tintenherz» da Cornelia Funke. I
m’ha propi impressiunà co che l’autura
ha bajegià si quest cudesch. Funke mida
dad ina persuna a l’autra e descriva lur
vistas, plans e patratgs. Uschia creescha
ella tensiun. Sch’ins legia tge plans che
ina figura fa vul ins immediat savair co
che l’autra figura reagescha. Quai m’ha
inspirà.

En Sindoria fas ti il medem.

L’istorgia è scritta ord vista da Ramo-
na, Flurina, Sandro, Farco u Fael. En
«Tintenherz» èsi pero anc pli extrem. I
dat pli lungas passaschas da mintga
persuna uschia ch’i daventa propi inte-
ressant.

Pliras da tias figuras èn sblatgas en
fatscha. Sco lectur na san ins l’en-
tschatta betg sch’i cumpara forsa anc
in vampir. Ha la saga da «Twilight»
influenzà tai?

En «Twilight» scuvra la figura principala
pir cun il temp che ses ami è in vampir.
Era Ramona sa pir cun il temp tgi che
Aronel è propi.

Tipic per in fantasy è ch’il bellezza he-
rox ha adina egls verds – era tes Aro-
nel. Han las giuvnas ozendi aparti gu-
gent giuvens cun bels egls verds?

(Sto rir.) Jau na sai betg. En mintga cas
ha verd insatge misterius. Igl è insatge
spezial.

Ramona è la figura principala. Ella
adura la natira. Ti era?

Gea, jau sun creschida si cun la natira.
Cun la famiglia essan nus adina ids a vi-
andar u a campar. Jau emprov da pren-
der resguard sin la natira.

Ramona va era gugent a chaval. E ti?

Pli baud sun jau ida a chaval. Jau less
puspè entschaiver cun tut. I dat propi
intgins aspects da Ramona che deri-
van da mia vita. Autras chaussas hai
jau inventà. Ramona è pli sportiva.
Ella è tuttina in’autra figura che jau.

Ella sto fugir da la polizia. Sco lectur
accumpognan ins Ramona en l’empri-
ma part dal cudesch atras l’entir Sur-
mir. Has ti aposta concepì quai
uschia?

L’emprim fui ella en la Val d’Alvra ed a
Surava, suenter a Savognin e lura sin il
territori da Tinizong-Rona. Jau hai pen-
sà, sch’in lectur rumantsch ristga schon
da leger in fantasy, lura plaschi segir ad
el d’avair ina cuntrada ch’el enconuscha
u ch’è damanaivel.

Cun scriver has ti pia pensà als Sur-
mirans? U insumma als Ru-
mantschs?

Jau hai schon empruvà da scriver per
mamezza. Sco autura èsi enorm grev
sch’ins entschaiva a sa dumandar plascha
quai al lectur u betg. Lura vegn ins en
las stretgas. Ins stuess gea pudair laschar
liber e scriver quai ch’ins ha gust. Ma jau
hai propi prendì resguard in pau cun in-
troducir fantasy per ils Rumantschs – e
tuttina empruvà da far uschia ch’i ma
plascha.

Ès ti gia londervi da scriver il proxim
cudesch?

Jau hai plans e rimnel gia ideas per in ul-
teriur fantasy.

Datti puspè in cudesch rumantsch –
uss che ti has fatg gust als lecturs?

Gea.

Ti has gist la matura en satg. Co vai
vinavant?

Jau vom a Friburg a studegiar psicologia,
pedagogia e rumantsch. Jau less daventar
scolasta sin livel gimnasial.

Dominique Dosch abitescha a Tinizong. Prest cumenza ella cun ses studi a Friburg.
FOTO C. CADRUVI

Vuschs da Cassandra
Malesser en in stadi prosperaivel

DA GUIU SOBIELA-CAANITZ

■ «Il 1919 ha C[onrad] rendì attent en
in artitgel publitgà en la ‘Neue Bünd-
ner Zeitung’ sut il titel ‘Kassandrastim-
men vomHinterrhein’ als privels immi-
nents da la germanisaziun ed ha pre-
tendì dals Rumantschs cuntramesiras
energicas e rad[icalas] ed in agir me-
todic e planisà»*. Cassandra era ina fi-
gura da l’«Ilias», epos grec da l’antica. Il
renumà «Meyers Konversations-Lexi-
kon» (tom 9) scriva en sia ediziun da
1890: «Apollo aveva concedì a Cassan-
dra il dun da profezia cunter l’empermi-
schun da respunder a sia amur. Ella n’è
dentant betg stada pled; perquai l’ha il
dieu chastiada:Nagin na carteva sias pro-
fezias, e tuts l’han sbittada sco pessimista
cur ch’ella ha annunzià (…) la ruina da
la citad d’Ilion. L’expressiun ‘profezia da
Cassandra’ è vegnida a caracterisar ina
profezia terribla ch’ins na crai betg» (p.
1002, chavazzin «Kassandra»). Quai n’è
tuttina betg stà la sort dal burgais d’An-
deer Giachen Conrad (1882–1956): Ses
clomhamess ad ir acziuns che hanmanà,
deschnov onns pli tard, a la renconu-
schientscha triumfala dal rumantsch sco
lingua naziunala svizra.

Il naziunalissem nov
Gist avant e curt suenter la festa naziu-
nala ha la «NZZ» publitgà dus artitgels
che pon valair sco cloms da Cassandra
per la Svizra: L’emprim ils 30 da fana-
dur, en la rubrica «Meinung & Debat-
te» (p. 17), il segund artitgel ils 16
d’avust sco editorial. En l’emprim, inti-
tulà «Der neue Nationalismus», scriva il
politolog Dieter Freiburghaus (Univer-
sitad da Losanna): «Cur ch’in uman sa
retira en fasas anteriuras da ses svilup
persunal discurran ils psicologs da re-
gressiun (…). La retratga da pievels da-
vos ils cunfins naziunals (…) e l’ideali-
saziun da l’agen passà mussan analogias
cun in tal svilup (…). Ins tema la surim-
migraziun, l’islam, il pievel vagant, ils
derschaders esters ed autras influenzas
da l’exteriur (…). Ma ils vairs motivs èn
pli profunds. Il preschent è vegnì mal-
segir (…). Il moviment da fugitivs cre-
scha a moda alarmanta (…). Dapertut
datti tissi en il terren e rument en la mar
(…). Il mund sa mida a moda rasanta,
nunsurvesaivla e privlusa; perquai less
ins sa retirar en la patria ed en il mund
famigliar (…). En Svizra, en Germania
ed en insaquants auters pajais (…) datti
paucs dischoccupads; cun la glieud vaja

en general bain. Er en lezs pajais datti
dentant tendenzas naziunalisticas per-
quai ch’ins paja in pretsch aut per las
prestaziuns economicas (…). La cun-
trada sa mida: Nua ch’i deva pli baud ci-
tad e champagna datti oz in’aglomera-
ziun. Sin il vast spazi d’ina giada sa chat-
schan centers da logistica. Il vitg vegn
in dormitori, sia stizun serra, Aldi baje-
gia sper la sortida d’autostrada. Ils uf-
fants frequentan ina scola nua ch’ils
Svizzers furman ina minoritad. Ils vi-
schins uran en la moschea, il medi da
chasa discurra tudestg standard, en il
sutpassadi datti Africans. Tgi che dis-
curra da franar l’immigraziun massiva
ha ina gronda clientella. Tgi che cum-
batta ‘in’adesiun zuppada a l’Uniun eu-
ropeica’ vegn applaudì». L’autur sa refe-
rescha cunzunt a la Svizra, numna era la
Germania, ma punctuescha ch’ins pos-
sia u pudess far observaziuns analogas
en auters pajais.

Nua va la Svizra?
Il segund «clom da Cassandra», l’edito-
rial dals 16 d’avust, sa drizza perencun-
ter explicitamain a lecturas e lecturs da
la «Zeitung für die Schweiz gegründet
1780» (uschia il suttitel da la «NZZ»).

L’autur è redactur Simon Gemperli. Il
titel tuna: «Unbehagen im Erfolgsstaat».
Suenter l’emprim titel intermediar
(«Bainstar cun cooperaziun») fa l’autur
endament ils contracts bilaterals «fatgs
cun mesira» e la cooperaziun militara,
oravant tut cun la Cosova, dentant er
«en auters deschset pajais». Lura la vieu-
ta: «Il perpendicul ha rebattì. Il pievel ed
ils chantuns han scumandà d’eriger mi-
narets ed han ristgà da violar princips le-
gals e da dretg internazunal cun repa-
triar criminals esters. L’acceptaziun da
l’iniziativa cunter l’immigraziun massi-
va ha mess fundamentalmain en du-
monda la relaziun da la Svizra cun il rest
dal continent. Ma quai n’è anc betg tut.
Il november duain ins vuschar davart
l’iniziativa ‘Ecopop’; lezza francass
in’immigraziun maximala (…) en la
constituziun. Bunamain mintg’emna
sbozza la pps iniziativas che dismettes-
san facticamain il dretg d’asil, promo-
vessan la constituziun federala a la fun-
tauna suprema dal dretg e degradassan
la Convenziun europeica dals dretgs
umans (…). Ins dechanta la Svizra sco
model da success, (…) ma in stadi pit-
schen prosperaivel sto esser avert al
mund (…). Baud ston Svizras e Svizzers

sa decider. L’emprima opziun è in arran-
schament nov ed empermettend cun
l’UE; lez duess cumpigliar elements sur-
naziunals e la circulaziun libra da persu-
nas, dentant era cunvegnas novas (…).
L’autra opziun, fitg privlusa, è il return
tar ils onns otganta dal tschientaner pas-
sà, cur ch’i na deva nagin martgà [euro-
peic]; la catastrofa vegniss anc pli svelt
sche la Svizra acceptass l’iniziativa ‘Eco-
pop’ (…). Quai na fiss atgnamain nagi-
na opziun, cunzunt per in pajais pit-
schen, collià internaziunalmain, che
dovra bunas relaziuns cun l’ester per ses
bainstar.» L’uniun «Minoritads en Sviz-
ra» (www.gms-minderheiten.ch) com-
mentescha la votaziun federala dals 9 da
favrer en sia «newsletter» d’avust: «Ina
maioritad minuscula [da 0,3%] metta
en privel la Svizra en Europa. Perquai es-
san nus tuts vegnids ina minoritad en
mauns da la politica europeica. Nus pu-
devan fin uss ans fidar da contracts; da
qua d’envi stuain nus sperar d’entupar
bainvulientscha.» Co va quai vinavant?

* Adolf Collenberg en: Stiftung Historisches
Lexikon der Schweiz (ed.), Lexicon Istoric Re-
tic, tom 1. Cuira (Desertina, ISBN 978-3-85637-
391-7) 2010, p. 212, chavazzin «Conrad, Gia-
chen».

